
● 1 апрельдә ТР Дәүләт Советының Дәүләт корылышы һәм җирле үзидарә комитеты рәисе Альберт Хәбибуллин Әгерҗе районында гражданнарны кабул итте. Аерым кешеләр белән очрашуда шулай ук район башлыгы урынбасары, “Бердәм Россия” партиясенең район бүлеге җитәкчесе Ришат Нурисламов һәм район башкарма комитеты җитәкчесе урынбасары Римма Гыльметдинова катнаштылар.

Мөрәҗәгатьләрнең күпчелеген торак-коммуналь проблемалар, опека сораулары тәшкил итте. Мәсәлән пенсиядәге Фәридә Әхмәтшина торак алырга чиратын тизләтүне сорый, ә якын туганының баласын карап үстерүне үз өстенә алган Валентина Аитова мондый очракта еллык мәҗбүри отчет тапшыруны бетерүне сорап килгән. 

● 2 апрельәдә танылган кардиохирург, Россия медицина фәннәре академиясе һәм Россия фәннәр академиясе академигы, А.Л. Мясников исемендәге Клиник кардиология институтының йөрәк-кан тамырлары бүлеге җитәкчесе Ренат Акчурин үзенең 70 яшьлек юбилеен бәйрәм итте. Мәскәүдә узган тантаналы чарада Татарстан Республикасы Дәүләт Советы Рәисе Фәрит Мөхәммәтшин катнашты, танылган милләттәшебезне Татарстан Республикасы җитәкчелеге исеменнән тәбрикләде. 

Татарстан парламенты башлыгы аңа республиканың югары бүләген – “Дуслык” орденын тапшырды. Әлеге орден ТР Дәүләт Советы тарафыннан 2015 елда булдырылган иде. Орден Россия Федерациясе гражданнарына һәм чит ил кешеләренә Татарстан белән башка дәүләтләр, Россия Федерациясе субъектлары арасында элемтәләрне һәм дуслыкны, икътисадый, мәдәни багланышларны ныгытуга керткән зур өлешләре, хәйриячелек һәм инвестиция эшчәнлеге өчен бирелә. 

 “Сезнең тарафтан күп еллар дәвамында алып барылган һәм үзенең югары нәтиҗәләрен биргән гамәли, фәнни-тикшеренү эшчәнлегегез, югары дәрәҗәдәге остаз булуыгыз, уйлап табучанлыгыгыз һәм оештыру сәләтегез белән Сез, хөрмәтле Ренат Сөләйманович, илебездә һәм чит илләрдә зур абруй казандыгыз, фәнни җәмәгатьчелек тарафыннан танылдыгыз, - диде Фәрит Мөхәммәтшин юбилярны гомер бәйрәме белән котлап. – Үзебездә һәм чит илләрдә Сез - кардиохирургия өлкәсендә уникаль юнәлешләрне үстерүче зур белгеч һәм үз һөнәренә тугры булган танылган галим буларак билгеле шәхес”. 

Фәрит Мөхәммәтшин Ренат Акчуринны Казан, Татарстан Республикасы белән һәрвакыт уртак фәнни һәм гамәли эшләр бәйләп торуына игътибарны юнәлтте. “Казан медицина инструментлары заводы белән һәрдаим элемтәдә булуыгыз, Казанда Регионара клиник-диагностика үзәген булдыруга керткән зур ярдәмегез өчен без Сезгә бик зур рәхмәтле!” – диде ул.
● 5 апрельдә Яр Чаллы шәһәрендә ТР Дәүләт Советыың Законлылык һәм хокук тәртибе комитеты утырышы булды. Анда депутатлар берничә республика һәм федераль закон проектларын карадылар. Утырышны комитет рәисе Шакир Яһудин алып барды.

Автоградка килгәч, парламентарийлар һәм утырышка чакырылган хакимият органнары вәкилләре шәһәрнең бер җәмәгатьчелек тәртибе саклау пункты белән таныштылар. Аларга “Куркынычсыз шәһәр” автоматлаштырылган системасын эшләтеп күрсәттеләр. 

Утырыш Чаллы шәһәре мэриясе бинасында узды. Көн тәртибендәге беренче сорау буенча Чаллы шәһәре башкарма комитеты җитәкчесе Ринат Абдуллин чыгыш ясады. Ул җәмәгать тәртибе саклау һәм җәмәгать тәрбиячеләре турындагы законнарның Чаллыда үтәлүе турында сөйләде. Шәһәрнең Автозавод районында 12, Комсомол районында 13, Үзәк районда 17 пункт оештырылган. Аларның җитәкчеләре муниципалитет штатында санала. Ул әлеге пунктларның халык дружиналары оештыруда һәм микрорайоннарда тәртип тәэмин итүдә зур роль уйнавын билгеләп үтте. 

Мәгълүмат буенча фикер алышуларда депутатлар Рафил Ногманов, Илдар Шамилов, Сергей Рачков, Лотфулла Шәвигуллин, Татарстанда Кеше хокуклары буенча вәкаләтле вәкил Сәрия Сабурская, ЭЭМ полиция начальнигы урынбасары Марат Айдаров һәм башкалар катнашты. 

Фикер алышуларга йомгак ясап, Шакир Яһудин эчке эшләр органнарында хезмәткәрләр саны киметелгән шартларда җәмәгать пунктларының җинаятьчелеккә каршы көрәштә әһәмиятен билгеләп үтте. Комитет кабул иткән карарда әлеге юнәлештә Чаллы шәһәре хакимияте башкарга эшкә яхшы бәя бирелде. 

Аннары ТРда Хайваннар дөньясы объектларын саклау һәм файдалану идарәсе җитәкчесе урынбасары Юрий Матвеев “ТР административ кодексының 3.1 статьясына үзгәрешләр кертү турында” закон преоктын тәкъдим итте. Ул Татарстанның Кызыл китабына кертелгән хайваннарны саклауга исәпләнгән. 

Комитет рәисе урынбасары Рафил Ногманов комарлы уен автоматларын законсыз урыннарда куллану өчен җаваплылыкны арттыра торган законнар турында сөйләде. Бу турыда Татарстан Дәүләт Советы РФ Дәүләт Думасына закон чыгару инициативасы тәкъдим итәчәк. 

Барлык сораулар буенча комитет карарлар кабул итте. 

● 6 апрель. 
Быел гыйнвар-февраль айлары нәтиҗәләре буенча, республиканың авыл хуҗалыгы тармагының тулаем төбәк продукты 23,3 млрд сум тәшкил иткән, узган елның шул вакыты белән чагыштырганда, әлеге сан 2,3 процентка югарырак. 

Бу хакта бүген ТР Дәүләт Советының экология, табигатьтән файдалану, агросәнәгать һәм азык-төлек сәясәте һәм ТР парламентының “Татарстан Республикасында 2013-2020 елларда авыл хуҗалыгы үсеше һәм авыл хуҗалыгы продукциясе, чималы һәм сәүдә базарларын җайга салу” программасын контрольда тоту комиссиясенең уртак утырышында ТР Премьер-министры урынбасары — ТР авыл хуҗалыгы һәм азык-төлек министры Марат Әхмәтов хәбәр итте. Аның сүзләренчә, бу мәсьәләдә соңгы 3 ай нәтиҗәләре соңрак билгеле булачак һәм төбәк тулаем продукты якынча 3 процент тәшкил итәр дип көтелә. 

Авыл хуҗалыгы оешмалары һәм крестьян-фермер хуҗалыкларыннан керәсе акчаның күләме 20 млрд сум тәшкил итәр дип фаразлана. Бу узган елгыдан 10 процентка артыграк. 

 “Терлекчелек буенча I квартал нәтиҗәләре, февраль аенда коллегия утырышында куелган бурычларның үтәлешен күрсәтә. Шул вакыт эчендә 93,1 мең тонна сыер һәм кош ите җитештерелгән, 287 мең тонна сөт савып алынган”, - диде Марат Әхмәтов депутатлар каршында чыгыш ясаганда. 

Татарстанда иң күп сөт җитештерүчеләр дип ул Балтач, Кукмара, Арча, Актаныш, Саба районнарын атады. Бу өлкәдә зур алга китеш шулай ук Әтнә районында сизелә. Алар быел 2,1 мең тонна сөт савып алган. Ә менә Әлмәт, Яңа Чишмә, Алексеевск, Чистай, Кама Тамагы, Баулыда, киресенчә, сөт күләме кискен кимегән. 

Ит җитештерү буенча республикада югары технологияле комплекслар алгы рәтләрдә бара. Алар исемлегенә министр “Челны Бройлер”, “Ак Барс” кошчылык комплекслары, Сабаның “ТатМитАгро” һ.б. оешмаларны кертте. 

Аграр тармак башлыгы сүзләренчә, Татарстанда сыер ите җитештерү бераз аксый. Бу юнәлештә шулай ук Балтач, Актаныш, Кукмара, Әтнә районнары беренче бара. Иң зур үсеш исә Минзәләдә сизелә: быел алар ит җитештерүне 153 тоннага арттырган. Әлки, Кайбыч, Әгерҗе, Әлмәт, Апас, Балык Бистәсендә җитештерелгән ит күләме күпкә азайган. 

Гомумән алганда, быелның 1 нче кварталында терлекчелек тармагыннан 16 млрд сум күләмендә табыш алу планлаштырыла. 

“Без, өстәмә җитештерелгән продуктларга ихтыяҗ булуына ышанган очракта гына, аларның күләмен арттыра алабыз. Бу бигрәк тә кош һәм дуңгыз итенә кагыла. Күрәсең, халыкның бу ит сатып алу мөмкинлеге кими һәм, шуңа бәйле рәвештә, ит бәясе дә түбәнәя”, - дип нәтиҗә ясады Марат Әхмәтов. 

● 7 апрельдә Икътисад, инвестицияләр һәм эшкуарлык комитеты утырышында ТР Икътисад министры урынбасары Олег Пелевин министрлыгының 2015 елда эшчәнлеге хакында хисап тотты. 

Аның сүзләренә караганда, быелның гыйнвар-февраль айлары нәтиҗәләре буенча, төбәкнең эчке тулаем продукты, узган елның шул вакыты белән чагыштырганда, 1,4 процентка арткан. Сәнәгать үсеше 2,2 процент, авыл хуҗалыгы җитештерүчәнлеге 2,4 процентка, төзелеш 6,3 процентка үскән. “Бу, беренче чиратта, көндәшлеккә чыдам зур проектларны гамәлгә ашыру нәтиҗәсе”, - дип саный министр урынбасары.  

2011-2015 елларда республикага 3,5 триллионнан артык инвестицияләр җәлеп ителгән. 2015 елда бу сан 617,2 миллиард сум тәшкил иткән. 2014 ел нәтиҗәләре белән чагыштырганда, әлеге сумма үзгәрмәгән. 

 “Республикада фермер хуҗалыкларының кечкенә формаларын үстерүгә зур игътибар бирелә. Узган ел гына да әлеге максатларга 2 млрд сум күләмендә акча тотылган. 2015 елда бирелгән кредитлар күләме исә 955 млн сум тирәсе”, - дип ассызыклады Олег Пелевин. 

Республикада торак белән тәэмин ителү исә 25 квадрат метрдан артып киткән. 2010 елда бу күрсәткеч 22,8 квадрат метр булган. 

Икътисад минитсрлыгы вәкиле хәбәр иткәнчә, республика халкының гомер озынлыгы да арткан. Элегрәк бу сан 70,4 яшь булса, хәзер 72,8 яшькә җиткән. 

“Соңгы 5 елда республигада халыкның табигый артуы күзәтелә. 2015 елда, мисал өчен, Татарстанда 58 меңгә якын бала туган”, - дип белдерде ул.. 

● 7 апрельдә  Социаль сәясәт комитеты утырышында Татарстанда олылар һәм балалар өчен медицина тернәкләнүе үзәкләрен булдыру хакында сөйләштеләр. 

Фикер алышуда ТР сәламәтлек саклау министрының беренче урынбасары Сергей Осипов катнашты. Ул хәбәр иткәнчә, республикада тернәкләндерү хезмәте физик культура ярдәмендә сәламәтләндерүгә каралган 109 кабинетта, физиотерапия бүлекләренең 127 кабинетында, рефлекс терапиясенең 25 кабинетында, психологик терапиянең 19 кабинетында һәм логопедиянең 17 кабинетында күрсәтелә. 

Узган ел, мисалга, медицина тернәкләндерү бүлекләрендә 22,3 мең кеше дәваланган, 2014 елда бу сан 12,7 меңне тәшкил иткән. 

“Тернәкләнү, авыру яки организмның кайбер функцияләре эшләмәү нәтиҗәсендә, тулысынча сәләмәтләндерү этабы булып тора. Әгәр дә инде бу мөмкин эш түгел икән, ул авыруга социаль һәм физик яктан яраклашырга ярдәм итә. Медицина ягыннан тернәкләндерү инвалидлыкка китерә торган сәбәпләрне юкка чыгарырга, яисә инвалидларга физик, психик, профессиональ һәм икътисади активлыкларын арттырырга булыша”, - дип тәгаенләде министр урынбасары. 

Татарстанда инвалидларны тернәкләндерүдә 6, балалар һәм яшүсмерләрне тернәкләндерүдә 13, шулай ук сукыр һәм начар күрүчеләрне тернәкләндерүдә 1 үзәк гамәлдә. Узган ел, мисал өчен, балалар һәм яшүсмерләрне тернәкләндерү үзәгендә 6 мең инвалид балага социаль хезмәт күрсәтелгән. 

Сергей Осиповның әйтүенә караганда, бу өлкәдә проблемалар да җитәрлек: “Татарстан Республикасы территориясендә федераль дәрәҗәдәге тернәкләндерү үзәген төзүне кем финансларга тиеш дигән мәсьәлә ачык кала бирә. Шулай ук, социаль иминиятләштерү белән шөгыльләнгән фондларның төбәкләрдәге филиалларының үзара элемтәдә булмавы, медицина тернәкләндерүе буенча финанслауның чикле булуы да чагылыш таба. Төбәк дәрәҗәсенә килгәндә, кыйммәтле медицина җиһазларын сатып алырга финанслар җитми”,- диде ул. 

Министрлык вәкиле хәбәр иткәнчә, федераль дәрәҗәдә әлеге үзәкне төзү хакында сүз инде 2012 елда ук барган. Татарстан мондый медицина учреждениесенә мохтаҗ булган 10 төбәк исемлегенә дә кертелгән. Әмма әлеге мәсьәлә проект буенча фикер алышуга гына кайтып калган. 

Федераль медицина тернәкләндерү үзәге төзү якынча 1 млрд сум акча таләп итә. Балаларга дигән мондый үзәк төзү исә 550 млн сумга төшәчәк.
● 8 апрельдә Дәүләт Советының дәүләт корылышы һәм җирле үзидарә комитеты утырышында ТР икътисад министры урынбасары Олег Пелевин 2015 елда ТР башкарма хакимиятләре органнары эшчәнлеге турындагы хисабында белдергәнчә, 2015 елда Татарстанда уртача хезмәт хакы 1,7 тапкыр арткан һәм 29 мең сумнан артык тәшкил иткән. Әмма уртача хезмәт хакы күрсәткече 40 мең сумга җитмәгән.. 

Министр урынбасары аңлатма биргәнчә, уртача хезмәт хакын 40 мең сумга җиткерү бурычы куелганда, икътисади шартлар башка иде. О.Пелевин сүзләренчә, хәзер эш урыннарын саклау һәм эшсезлектән качу мөһим, ә бу хезмәт хакының үсешенә йогынты ясый. 

"Хезмәт хакына килгәндә, барлык күрсәткечләр дә бер-берсе белән билгеле бәйләнештә. Агымдагы елда ТР Хөкүмәте белән предприятиеләр тарафыннан эш урыннарын саклау һәм эшсезлек булдырмауга юнәлдерелгән чаралар үткәрелгән. Нәтиҗәдә, хезмәт хакы уртача үсеш алган һәм 2015 ел нәтиҗәләре буенча бу узган елның 105,7 процентын тәшкил иткән. Инфляция үсеше темплары фонында реаль хезмәт хакы 93,7 процент тәшкил иткән", - диде ул. 

Спикер фикеренчә, хезмәт хакын югары җитештерүчәнлеккә, югары көндәшлеккә ия проектларны чынга ашыру исәбенә арттырырга кирәк. "Алар барысы да яңа эш урыннары булдыра. Анда хезмәт хакы сизелерлек югары", - диде ул. 
● 11 апрельдә Бюджет, салымнар һәм финанслар комитеты утырышында ТР финанс министры урынбасары Алексей Шишкин хәбәр иткәнчә, узган ел республиканың берләштерелгән бюджетына керемнәрдән һәм керем булмаган салымнардан кергән акча күләме 208,5 млрд сум тәшкил иткән - бу планның 101,8 процентка үтәлүен аңлата. Шуларның 169 млрд сумы республика бюджетын арттырган. Татарстан бюджетын баланслау өчен, федераль казнадан 9 млрд сум күләмендә “озын” кредитлар җәлеп ителгән. Салымнардан килгән керемнең 54 проценты федераль казнага, 46 проценты исә берләштерелгән бюджет кертемнәренә күчерелгән. 

Аның сүзләренчә, узган ел бергә тупланган бюджет чыгымнары 248,9 млрд сум булган. Республика чыгымнары исә 211 млрд сум тәшкил иткән. 

2015 елда хезмәт хаклары вакытында түләп барылган, 2016 елның 1 гыйнварына булган мәгълүматлар буенча, бюджет өлкәсендә эшләүчеләргә хезмәт хакы түләү буенча бурычлар юк иде, дип белдерде министр урынбасары. 

Алексей Шишкин Татарстан министрлыклары һәм ведомстволарының федераль бюджеттан бүлеп бирелгән акчаларны файдалануынна аеруча да басым ясады. Әлеге акчалар, барысы да диярлек, файдаланып бетте, диде ул чыгышында. 

Кредитларны каплау буенча да узган ел ныклы эш алып барган һәм, моның нәтиҗәсендә, Татарстанның вакытында түләмичә калган бурычлары юк. Аның каравы, республиканың гомуми бурычы 91,3 млрд сум тәшкил иткән. 2014 елдагыдан бу сумма 1,8 млрд сумга кимегән. 

Дәүләт бурычын азайту һәм чыгымнарны киметү өчен, министрлык тарафыннан төрле норматив актлары булдырылган һәм закон проектлары тәкъдим ителгән. Шулай ук, идарә аппаратында оптимальләштерү дә чыгымнарны киметергә булышкан. “2015 елда идарә хезмәткәрләренең хезмәт хакы арттырылмады, 2016 елда да көтелмәячәк”, - диде Алексей Шишкин. 

Быелгы нәтиҗәләргә килгәндә, узган елның шул вакыты белән чагыштырганда, милеккә булган салымнан кергән керемнәр күләме 20 процентка азрак булуын билгеләп үтте финанс министрлыгы вәкиле. Барлык салымнар буенча бу күрсәткеч якынча 6 процентны тәшкил итә. 

Елның 2 нче квартылында, 1 нчесе белән чагыштырганда, чыгымнар 2 тапкыр диярлек артыграк таләп ителәчәк. “Укытучыларга җәйге яллары өчен түләргә кирәк булачак. Бюджет дефицитын да истән чыгарырга ярамый. 2,2 млрд сум күләмендә кредитларны да кайтарырга кирәк булачак”, - диде Алексей Шишкин депутатлар сорауларына җавап биреп.
● 12 апрельдә Мәгариф, мәдәният, фән һәм милли мәсьәләләр комитетының күчмә утырышында комитет җитәкчесе Разил Вәлиев билгеләп үткәнчә, республикада “2014-2020 елларга Татарстан Республикасы дәүләт телләрен һәм Татарстан Республикасында башка телләрне саклау, өйрәнү һәм үстерү дәүләт программасы”н гамәлгә ашыру өчен 1 млрд 84 млн сум күләмендә акча бүлеп бирелгән. Әлеге программа 7 елга исәпләнгән. Моңа кадәр кабул ителгән программаларны тормышка ашыруга бүленгән акчаларның күләме 12 млн сум тәшкил иткән ( әлеге программа 2004-2013 елларда гамәлдә булган). 

Чара Казан шәһәренең КФУ каршындагы Ш. Мәрҗани исемендәге 2 нче номерлы татар гимназиясендә булды. 

Комитет рәисе сүзләренә караганда, программаның быелгы өлешенә 184 млн сум акча каралган. Әмма, моңа да карамастан, чишеләсе мәсьәләләр әле шактый, ди Разил Вәлиев. 

“Телләрне өйрәнү буенча бик күп көч куела. Әмма нәтиҗәсе генә без көткәнчә түгел, ди Президентыбыз. Миллиардлаган сум акча түгеп тә, бала 11 нче сыйныфны тәмамлаганнан соң дәүләт телләрен аз гына булса да белми икән, димәк, безнең милләтебез алга киткән диеп булмый”, - диде ул. 

ТР мәгариф һәм фән министры урынбасары Илдар Мөхәммәтов республикада белем бирү системасы законнарга таянып эшләнелүен, хокукларның тулысынча үтәлүен билгеләп үтте. “Республиканың 200 мәктәбе рус телен һәм мәдәниятен тирәнтен өйрәнү программасына нигезләнгән, 21 мәктәптә исә барлык фәннәр дә рус телендә генә укытыла. Моннан тыш, укучылар һәм аларның ата-аналары сайлавы буенча, уку вакытының 75 проценты рус телен өстәмә өйрәнү өчен файдаланыла. Шулай ук, рус телен өйрәнү өчен, 2014 елда атнага өстәмә 1 сәгать вакыт бүлеп бирелде һәм, Республика Президенты Рөстәм Миңнеханов карары нигезендә, бу проект финансланды”, - диде министр урынбасары. Ул хәбәр иткәнчә, әлеге максатларга 2014 елда 70 млн сумнан артык, ә 2015 елда 120 млн сумнан артык акча сарыф ителгән. 

Рус теленнән имтихан билгеләре Россия күрсәткечләреннән югарырак булуга да карамастан, ТР Мәгариф һәм фән министрлыгы рус теленнән бердәм дәүләт имтиханнары нәтиҗәсен яхшырту максаты куя. Моннан тыш, Илдар Мөхәммәтов 2016-2020 елларга Татарстан Республикасында рус теле максатчан программасы әзерләнүен дә җиткерде. 

Татар теленә килгәндә, соңгы 25 ел эчендә татар телендә белем бирүнең, аны өйрәнүнең тулы бер системасы булдырылды, диде министр урынбасары. Аның сүзләренчә, республикада татар телендә белем бирә торган 785 мәктәп исәпләнә. 

2012 елдан башлап, республикада татар теле һәм әдәбияты буенча халыкара олимпиада оештырыла. Быел аның сайлап алу турында Россиянең 37 төбәгеннән һәм 30 чит илдән 12 меңнән артык студент һәм укучы катнашкан. Икенче турга илнең 24 төбәгеннән һәм 12 чит илдән 500 катнашучы чакырылган. 

Илдар Мөхәммәтов сүзләренчә, төбәкләрдә милли үзенчәлекне һәм милли белем бирүне исәпкә алмаган федераль законнар кабул ителгән очракта, дәүләт телләрендә белем бирү һәм аларны өйрәнү белән кыенлыклар килеп чыгарга мөмкин. 

Икенче мәсьәлә дип, ул татар теле туган теле булмаган балаларга белем бирү сыйфатын атады. Аны яхшырту максатында, рус балаларына татар теленнән дәрес бирүче укытучыларны әзерләү программасын яңадан карарга ниятлиләр. 

Комитет каршындагы экспертлар советы җитәкчесе, профессор Индус Таһиров фикеренчә, татар һәм рус телләрен өйрәнү яңа биеклеккә күтәрелеп килә. “Укытучылар, методик кулланмалар җитәрлек. Иң мөһиме − телгә ихтыяҗ булу, бигрәк тә татар теленә. Балалар нигә татарча белми, чөнки гаиләдә аңа ихтыяҗ юк. Икенче мәсьәлә, ул, әлбәттә − без үзебез. Без дәүләткә генә салынып яшәргә тиеш түгел − ул болай да күп эшләр башкара. Күпме документлар, законнар кабул ителде, тик алар гамәлдә түгел. Аларны хәрәкәткә кертү өчен укытучылар кирәк”, - диде ул. 

Комитет утырышында укытучылардан, министрлык һәм ведомстволар вәкилләреннән тыш, ТР парламенты Рәисе урынбасары Римма Ратникова да катнашты.
● 13 апрельдә Законлылык һәм хокук тәртибе комитеты халыкны гадәттән тыш хәлләрдән, табигать бәла-казаларыннан саклау буенча видеоконференция үткәрде.

Чыгыш ясаучыларны тыңлап утыра торгач шул аңлашылды: ягымлы яз безгә матурлык кына түгел, шактый ук дәрәҗәдә хәвеф-хәтәр дә алып килә икән. Елгалар да тынычланып бетмәгән икән әле. ТРның гражданлык оборонасы һәм гадәттән тыш хәлләр министры урынбасары Н.Суржко әйтүенчә, мәсәлән, Куйбышев һәм Түбән Кама сусаклагычларында су һаман да күтәрелә тора. Түбән Кама ГЭСнең өске өлешендә урнашкан районнарның кайбер авылларына һаман да куркыныч яный, чөнки быел су күләме узган елгыдан шактыйга артык. Халыктан 48 мөрәҗәгать кергән инде, вакытында чара күрү сәбәпле, олы фаҗигаләр булмый калган. 

Комитет рәисе Ш.Яһудин зур елгаларда балыкчыларның һаман да күренүен әйтте. Кеше үлем эзләп һаман да боз өстенә керә. Министрлыкның кисәтү чаралары уздыруына, штраф салуларга карамастан, балыкчыларны “авызлыклап” булмый әле. Быелгы язда 7 кеше батып үлгән инде. 

Яз җәйгә тоташа һәм су белән бәйле фаҗигаләр килеп чыга тора. Коену чорында Татарстанда ел саен 100-150 кеше батып үлә икән. Гадәттән тыш хәлләр Баш идарәсенең бүлек җитәкчесе Ю.Венедиктов әйтүенчә, без су мәйданы буенча Идел буе федераль округында беренче урында икән. Узган ел 136 кеше батып үлгән. Әлбәттә, бу “су муллыгы” белән генә бәйле түгел. Кеше суда соклану кагыйдәләрен белми, йә белә торып боза. Суга якын торак пунктларда мобиль патруль төркемнәре дә оешкан. Әмма һәркем янына берәр сакчы куеп булмый бит инде. Законны санга сукмау – бер нәрсә, “йөзә белмәсәң – суга, кермә!” дигәнне дә онытып җибәрәбез. Әйтүләренчә, Түбән Кама районында, мә­сәлән, йөзәргә өйрәтә башлаганнар. Әле Татарстанда Совет чоры ОСВОДын да торгызмакчылар. Ш.Яһудин фикеренчә, СССР вакытында ОСВОДлар, ягъни суда батучыны коткару оешмалары һәр предприятиедә бар иде, яхшы үрнәкләрне нигә кире кайтармаска. 

Язның тагын бер “шомлы” ягы – янгыннар. Гадәттән тыш хәлләр Баш идарәсе вәкиле М.Трущин Хакасиядә 1200 йорт януын һәм 31 кеше һәлак булуын искә төшереп сүз башлады. Хәер, ерак китәсе юк, узган ел үзебезнең Мамадыш районында да бер авылда тулы бер урам янып беткән иде. Бөтен янгыннарның 74 проценты кеше яшәгән йорт-җир белән бәйле. Ут-күз чыгуда, нигездә, кеше үзе гаепле. “Язгы чистарыну” дигән сылтау белән кипкән үлән, чүп-чар яндыра башлыйбыз. Белгечләр әйтүенчә, чүп яндырганда каралты-курага, ким дигәндә, 50 метр ара калырга тиеш, аннан соң “чүп учагы”н тәмам сүндереп китәргә кирәк. Безне тагын бер нәрсә кызыксындырды: һәр торак пункт янында сулык, ягъни буа, күл булырга һәм ул 200 метрдан да ерак булмаска тиеш. 

Тагын бер мәсьәләгә тукталыйк. Ул да булса – халыкка гадәттән тыш хәлләр турында алдан хәбәр итү, бәндә баласын бәла-ка­залардан саклау. Гадәттән тыш хәлләр Баш идарәсе вәкиле А.Орлов сөйләгәннәрдән күңелгә шактый шом керде әле. Без су басу, янгыннар вакытында гына түгел, теләсә ни вакытта эвакуациягә әзер булырга тиеш, нәкъ сугыш вакытындагы шикелле. Татарстанда халыкны вакытлыча урнаштыру пунктлары бар икән үзе, ә менә саклану корылмалары тиешле санның 35 процентын гына тәшкил итә икән. “Саклану корылмасы”ның ни икәнен чамалыйсыздыр инде. Ул халыкны төрле бәла-казалардан саклау өчен махсус җиһаз­ландырылган корылма. Моның өстенә һәркемдә химик, биологик, газ һөҗүмнәреннән зыян күрмәс өчен индивидуаль саклану чарасы булырга тиеш. 

Ә алар юк. Чөнки бик кыйммәткә төшәләр икән. Тиешле мәгълүматларны Президентыбызга да юллаганнар. Чыгыш ясаучылар шуннан артык берни дә әйтә алмады. Аның каравы без гадәттән тыш хәлләр турында тиешле хезмәтләргә тоткарлыксыз хәбәр итә алабыз. Шул ук вакытта гайре табигый хәлләргә күзәтчелек итү буенча да заманадан калмыйбыз. Гадәттән тыш хәлләр министры урынбасары О.Степущенко “Имин шәһәр” системасы һәм оператив ярдәм күрсәтү хезмәтләренең бердәм номеры – “112” эшләве турында шактый кызыклы мәгълүматлар бирде. Мәсәлән, Чаллыда йортларның 40 проценты видеокүзәтү системасы белән тәэмин ителгән һәм бу эш киләчәктә дә дәвам итәчәк. “112” номерына килгәндә, аңа республиканың теләсә кайсы почмагыннан һәм кесә телефоныңда акча булмаса да шалтыратырга була. Ә инде кесә телефоны тотмый торган урын булса, мондый очрак өчен “Таттелеком” милли элемтә оешмасы һәр авылда таксофон куйган. 

О.Степущенко тагын шуны да халыкка җиткерүебезне үтенде: кесә телефоннарыннан “01”, “02”, “03” һ.б хезмәтләрне җыймаска кирәк. Мондый номерлар стационар телефоннар өчен, кесә телефоныннан “101”, “102” һ.б. җыярга кирәк. Иң кулае, әлбәттә, “112” номеры. Аны җыйгач җавап булмый торса, телефонны сүндереп куймаска диделәр. Чөнки автоматлаштырылган системага мәгълүмат эшкәртү һәм тиешле хезмәтләргә хәбәр итү өчен бераз вакыт кирәк.
● 14 апрельдә ТР ДС Президиумы утырышы булды. 

ТР Дәүләт Советының XVII утырышы уздырылачак көн тәгаенләнде. ТР парламенты депутатлары чираттагы сессиягә 21 апрель көнне җыелачак. Анда аларга каралышка 39 мәсьәлә чыгару ниятләнә. ТР ДС Президиумының ТР парламенты җитәкчесе урынбасары Юрий Камалтынов рәислегендә узган утырышта әлеге Дәүләт Советы Секретаре Лилия Маврина хәбәр итте. 

Көн тәртибенә чыгарылачак мәсьәләләр арасында “Татарстан Республикасында сәнәгать сәясәте турында”гы 213-5 нче номерлы ТР законы проекты, “Татарстан Республикасында дәүләти-хосусый партнерлык турында”гы Татарстан Республикасы законына үзгәрешләр кертү турында”гы 221-5 нче номерлы ТР закон проекты, “Татарстан Республикасы Экологик кодексының 8 нче һәм 34 нче маддәләренә үзгәрешләр кертү турында”гы 218-5 нче номерлы ТР закон проекты, “Татарстан Республикасында җирле үзидарә органнарына гражданлык хәле актларын дәүләт теркәвенә алу вәкаләтләрен бирү турында”гы Татарстан Республикасы законына үзгәреш кертү турында”гы 210-6 нче номерлы ТР закон проекты, “Татарстан Республикасының аерым закон актларына үзгәрешләр кертү турында”гы 216-5 нче номерлы ТР закон проектлары бар. Беренче укылышка, гомумән алганда, 9 закон проекты әзерләнгән. 

Законлылык һәм хокук тәртибе комитеты каршында булдырылачак эксперталар советына “Россия Юристлары Ассоциациясе”нең Татарстан бүлеге җитәкчесе Валентин Паймухин рәислек итәчәк, дип белдерде комитетның җитәкчесе Шакир Яһудин. Совет составында барлыгы 9 кеше булачак. Алар арасында прокуратура, җәмәгать оешмалары, фән эшлеклеләре һ.б. затлар бар. 

ТР парламентының бюджет, салымнар һәм финанс комитеты каршындагы экспертлар советын җитәкләү КФУның Идарә, икътисад һәм финанслар институты директоры Наилә Баһаутдиновага йөкләнәчәк. Бу хакта комитет җитәкчесе Леонид Якунин хәбәр итте. 

Президиум утырышында ТР Дәүләт Советының “Парламентаризм үсешенә өлеш керткән өчен” мактау билгесе белән бүләкләнәчәк кандидатлар исемлеге билгеле булды. 

Әлеге мактау билгесенә ия булачак затлар исемлегендә ТР Дәүләт Советы Рәисе Фәрит Мөхәммәтшин, парламентның икътисад, инвестицияләр һәм эшкуарлык комитеты җитәкчесе урынбасары Марат Һадиев, законлылык һәм хокук тәртибе комитеты җитәкчесе Шакир Яһудин, Татарстан парламенты ветераны Дания Дәүләтшина, КФУ профессоры Борис Железнов бар. 

“Әлеге бүләккә дәгъва кылучы кандидатларның берсен дә аерым тәкъдим итеп тору кирәкмидер. Аларның барысын да яхшы беләсез”, - диде Татарстан Республикасы Дәүләт Советы Рәисе урынбасары Юрий Камалтынов бу уңайдан.. 

● 14 апрельдә ТР Дәүләт Советында узган матбугат конференциясендә парламент депутаты, “Татарстан яңа гасыр —Татарстан новый век” депутатлар төркеме, Бөтендөнья Татар конгрессы Башкарма комитеты җитәкчесе Ринат Закиров белдергәнчә, “Ана теле” проекты аша татар телен өйрәнүчеләр әлеге проектның гамәлдә булуыннан бик канәгать һәм Татарстан Республикасы җитәкчелегенә рәхмәтле.. Аның сүзләренчә, күптән түгел Чехиядә узган Европа татарлары альянсы утырышында чит илләрдә яшәүче татарлар “Ана теле”нә карата мөнәсәбәтләрен белдергән. Проект инглиз телен өйрәнү методикасына нигезләнеп эшләнгән. 

“Татарстан Республикасы халыклары телләре мәсьәләләре республика тормышы, аның татар дөньясының башка өлешләре белән бәйләнеше өчен бик актуаль. Безнең хәзер төп проблемабыз — ул җәмгыятьтә телгә ихтыяҗ булмау. Глобальләштерү татар теленә тискәре йогынты ясый. Әмма татар телен өйрәнү кешенең үзеннән тора”, - диде Ринат Закиров. 

Аның фикеренчә, республикада рус телен өйрәнү һич кенә дә кысрыкланмый. БДИ буенча күрсәткечләрнең елдан-ел югарырак булуы моңа дәлил, дип саный депутат. 

Татар телен тагын да ныграк өйрәтү өчен Казанда интернатлы татар гимназиясе булдыру кирәк, ди ул. “Анда төрле төбәкләрдән сәләтле яшьләрне җыеп укытырга мөмкин булыр иде. Мондый интернат булдыру турында Республика Президенты 3 ел элек күрсәтмә биргән иде. Эш Республиканың Мәгариф һәм фән министрлыгы, Казан мэриясендә тукталып калды”, - диде Бөтендөнья Татар конгрессы Башкарма комитеты җитәкчесе. 

Ринат Закиров фикеренчә, тел авыллар хисабына яши, әмма авылларга соңгы елларда игътибар кимеде. Шуңа да, Бөтендөнья Татар конгрессы Башкарма комитеты авыл җирлекләрендә эшмәкәрлекне үстереп, телне саклап калырга тырыша. Моннан тыш, конгресс инде берничә ел дәвамында төбәкләр һәм авыллар тарихына багышлап язылган китапларны туплап килә. Киләчәктә алар татар авыллары исемнәре тупланган басма чыгарырга планлаштыра. 

Ул шулай ук Казандагы Сабан туеның ни сәбәпле күчерелүен дә хәбәр итте. “Белүемчә, май азагында Казанга Россиянең тарихи шәһәрләре һәм төбәкләре берлеге вәкилләре җыелачак. Аларга татарларның милли бәйрәмен күрсәтергә теләк зур”, - диде ул бу мәсьәлә буенча аңлатма биреп.  

●  15 апрельдә Мәгариф, мәдәният, фән һәм милли мәсьәләләр комитеты рәисе Разил Вәлиев Кырым Республикасы мәдәният министры урынбасары Исмәт Заһатов белән очрашты. Кунак Татарстанга “Йолдызлык” фестиваленең йомгаклау гала-концертына килгән.

Ике республиканың мәдәният һәм мәгариф өлкәсендә хезмәттәшлек юллары турында фикер алышып, Разил Вәлиев һәм Исмәт Заһатов Кырым Республикасында Татарстан Республикасы мәдәнияты көннәре һәм Татарстанда Кырым республикасы көннәре, “Сөембикә варислары” фестивале кебек киң колачлы проектларның әһәмиятен билгеләп үттеләр. Татарстан парламентарие хәзерге катлаулы шартларда мәдәни үсешен тәэмин итәр өчен кырым-татар халкына Россиянең башка төбәкләре һәм халыклары белән тыгыз эшләргә кирәклеген ассызыклады. “Россия Федерациясенең башка республикалары белән хезмәттәшлек итү тәҗрибәсеннән чыгып, без Кырым Республикасына һәм кырым-татар халкына ярдәм күрсәтүгә аеруча өстенлек бирәбез, - диде ул. – Без моннан соң да сезгә төрле яклап ярдәм итәчәкбез”. Разил Вәлиев кырым-татар әдәбияты анталогиясен әзерләүдә һәм бастыруда, Кырым Республикасының музей һәм китапханә фондларын тулыландыруда, рәссамнарның үзара күргәзмәләрен һәм театрлар гастрольләрен оештыруда ярдәм күрсәтергә әзерлеген белдерде. 

Исмәт Заһатов, парламент комитеты рәисенә рәхмәт әйтеп, Татарстан белән Кырым республикасы арасында хезмәттәшлекнең киләчәктә дә ныгуына ышаныч белдерде. “Безнең халык Россиянең башка халыклары һәм регионнары ярдәменә мохтаҗ – диде ул. – Безнең өчен Татарстан һәм татар халкы позицияләре аеруча мөһим. Татарстан Республикасы безгә мәдәният үсеше, миили мәгариф торышы, халыклар дуслыгы һәм диннар тотрыклылыгы үрнәген күрсәтә”. 

Очрашуда “Алтынбанк” идарәсе рәисе Ринат Абдуллин катнашты.
● 15 апрельдә ТР Дәүләт Советы каршындагы Яшьләр җәмәгать палатасы VI утырышын уздырды

Иң элек җәмәгать палатасы җитәкчесе урынбасарлары сайланды. Моңа кадәр әлеге эшне башкаручылар гаиләле булу һәм башка вазыйфага күчү сәбәпле, рәис урынбасары булудан баш тартырга мәҗбүр булган. 

Чараның төп мәсьәләләренең берсе буларак, яшь гаилә институтын ныгыту проблемасы каралды. Бу уңайдан биредә чыгыш ясаган ТР Министрлар Кабинетының ЗАГС идарәсе җитәкчесе урынбасары Ренат Әхмәтҗанов хәбәр иткәнчә, Татарстанда 90 меңләп гаилә исәпләнә. Шулай ук гражданлык никахы белән яшәүче 100 мең тирәсе гаилә бар. Чынлыкта, төгәл саннар билгеле түгел һәм әлеге мәгълүматлар Бөтенроссия халык исәбен алу барышында алынган. 

Татарстанның һәр өченче гаиләсен яшь дип атарга мөмкин, әлеге категориягә 16 яшьтән 39 яшькә кадәр булган гаиләле кешеләр керә. “Соңгы елларда гаилә кору яше арырак “күчте”: 10 ел элек кызларның күпчелеге 25 яшькә кадәр кияүгә чыкса, хәзер андыйлар саны 41 процент кына, ир-егетләрдә дә шундый динамика күзәтелә”, - диде ул. 

Аеырылушыларга килгәндә, республикада 13,4 мең гаилә таркалган. 2014 ел белән чагыштырганда, бу сан 11 процентка кимегән һәм 1 мең яңа гаиләгә 423 таркалган гаилә туры килә. Татарстанда гаилә корган парлар 30,5 мең булган. “Тик бу саннар безне дә, Татарстан Президенты Рөстәм Миңнехановны да канәгатьләндерми. Шуңа да ул аерылышу процессын катлауландырырга тәкъдим итте”, - диде ЗАГС хезмәткәре. 

Утырышта катнашкан Нурлат районы вәкиле искәрткәнчә, ир белән хатынны күп очракта ЗАГС түгел, ә җәмәгать һәм район судьялары рәсми рәвештә аера. Нурлат районында быел 3 айда 42 яңа гаилә барлыкка килгән, шул кадәр үк таркалган... 

Чыгышларны тыңлаганнан соң, ТР Дәүләт Советы каршындагы Яшьләр җәмәгать палатасында гаилә мәсьәләләре белән шөгыльләнә торган эшче төркем булдыру турында карар кабул ителде. 

Утырышта катнашкан ТР Дәүләт Советы Рәисе урынбасары Римма Ратникова бу уңайдан: “Иң элек яшь гаилә терминын төгәлләштерергә кирәк. Чөнки 70 яшьтә гилә коручыларның да никахлары яшь була, шуңа да моны тәгаенләү мөһим”, - диде һәм студентлар, предприятиеләрдә эшләүче яшьләр арасында гаилә проблемалары белән шөгыльләнүче оешма булдырырга кирәклеген ассызыклады. 

Моннан тыш, утырышта “Бөек Ватан сугышы тарихы буенча Бөтенроссия тесты” акциясен үткәрү, Россия парламентализмы оешуга 110 ел тулуга багышланган парламент дебатларын үткәрү, федераль дәрәҗәдә уздырыла торган форумнарда катнашу кебек мәсьәләр дә күтәрелде. 

Бөек Ватан сугышы темасына тестны узган ел да үткәргән булганнар һәм әлеге чара бөтен Россия буенча уздырылган һәм анда 80 меңнән артык кеше катнашкан. Быел мондый тарих тестында белемнәрне 23 апрель көнне тикшереп карарга мөмкин. Аны онлайн рәвештә дә узарга була. Моның өчен кдгр.рф сайтына керү дә җитә. Тест “Каждый день горжусь Россией” акциясе кысаларында үткәрелә. 

Римма Ратникова: “Сез монда бик күп мәсьәләләрне карадыгыз. Мин үзем өчен дә бик күп мәълүмат алдым. Тик утырышта төгәл мәсьәләләрне карау кирәк. Яшьләр җәмәгать палатасы уставында күрсәтелгәнчә, сез закон проектларын эшләргә, яшьләр сәясәте өлкәсендә экспертлар булырга тиеш”, - диде ул. 

Яшьләр җәмәгать палатасы эшен активлаштыру өчен ул социаль челтәрләрдә төркемнәр булдырып, аралашуны җиңеләйтергә киңәш итте. 

● 19 апрельдә ТР Дәүләт Советы Рәисе Фәрит Мөхәммәтшин тантаналы төстә ТР җәмәгать судьяларына таныклыклар тапшырды. 

Чарада Фәрит Мөхәммәтшин республиканың дәүләт хакимияте органннары җәмәгать судьялары эшчәнлеген тәэмин итүгә зур игътибар бирә, дип билгеләп үтте. "Сез халыкка бик якын һәм формалашу ысулы буенча демократик буларак саналасыз. Республика судьялары эшчәнлеге нәтиҗәләре, сезнең җәмгыятьтә социаль процессны көйләү буенча эшегез белән бәйле ролегезне белдерә. Хәзерге катлаулы шартларда судьялар җилкәсенә аеруча зур җаваплылык йөкләнә", - диде ул. 

ТР Дәүләт Советы Рәисе җәмәгать судьяларына эшләрендә объектив булуларын, федераль һәм республика законнарын катгый үтәүләрен теләде, алар принципиаль һәм җаваплы позицияләре белән Татарстан Республикасы җәмәгать судьялары исемен югары йөртәчәкләренә ышануын белдерде. 

Бу тантаналы чара традициягә әйләнә, ул беренче тапкыр 2015 елда узды. Бүген Татарстан парламенты башлыгы 27 яңа җәмәгать судьясына һәм вәкаләтләре озайтылучыларга таныклыклар тапшырды. 

Чарада ТР Югары суды рәисе Илгиз Гыйлаҗев, ТР юстиция министры Лариса Глухова, Суд департаментының ТР дагы идарәсе җитәкчесе Җәүдәт Салихов, ТР Дәүләт Советы секретаре Лилия Маврина, ТР Дәүләт Советы депутатлары һәм башка рәсми затлар катнашты.
● 19 апрельдә Г.Тукай исемендәге Татар дәүләт филармониясе Концерт залында Татарстанда Дәүләт мәшгульлек хезмәте эшчәнлегенең 25 еллыгына багышланган бәйрәм чарасы узды. 

Чарага республика мәшгульлек хезмәте белгечләрен һәм хезмәткәрләрен котларга ТР Дәүләт Советы Рәисе Фәрит Мөхәммәтшин, ТР вице-премьеры Васил Шәйхразиев, ТР хезмәт, халыкны эш белән тәэмин итү һәм социаль яклау министры Эльмира Зарипова, шулай ук төрле министрлыклар һәм ведомстволар, иҗтимагый оешмалар һ.б. вәкилләре килде. 

Тантаналы чара башланганчы, фойеда халык мәшгульлеге хезмәтендә эшләүчеләр арасында һөнәри осталык конкурсына тапшырылган эшләрдән күргәзмә оештырылды. Шулай ук кунаклар Татарстанда халык мәшгульлеге хезмәте барлыкка килүнең 25 еллыгына багышланган фотолар белән стендларны күрергә мөмкин иде. 

"ТР мәшгульлек хезмәте эшкә урнаштыру буенча гади арадашчыдан хезмәт процессын көйләрлек актив элементка әйләнде. Сез кризисны алдан күрәсез, - дип билгеләп үтте ТР Дәүләт Советы Рәисе котлау сүзендә. - Бүген без парламент тарафыннан мәшгульлек хезмәте турындагы закон кабул итүлүгә 25 ел тулуны билгеләп үтәбез. Кайбер этаплы нәтиҗәләрне китерәбез: бу хезмәтнең базар икътисады шартларында ничек эшләп китүе, башка һөнәр сайлауга юнәлдерүдә һәм яхшы хезмәт хаклы эш табарга ярдәм итүе. Без беренчеләрдән булып бу законны кабул иттек дип кыю итеп әйтә алам. Мәшгульлек хезмәте бигрәк тә кризис елларында яңа һөнәр үзләштерүдә һәм эш урыннары табуда нык ярдәм итте", - диде журналистларга Фәрит Мөхәммәтшин. 

Бәйрәм чарасы кысаларында мәшгульлек хезмәтенең иң яхшы хезмәткәрләрен бүләкләү тантанасы узды. Шулай ТР Дәүләт Советы Рәисе "Хезмәт һәм социаль мөнәсәбәтләр академиясе" нең Казан филиалы директоры Борис Захаровка, Казанның Авиатөзелеш районы Халык мәшгульлеге үзәге директоры Резедә Вәлиевага "ТРның атказанган халыкны социаль яклау хезмәткәре" мактаулы исеме расламаларын тапшырды, шулай ук Чаллы Халык мәшгульлеге үзәге директоры Татьяна Быданова, Казанның Вахитов районы Халык мәшгульлеге үзәге директоры урынбасары Ольга Аширова, Казанның Халык мәшгульлеге үзәге директоры урынбасары Людмила Миронцева ТР Президенты Рәхмәт хатлары белән бүләкләнде. 

Моннан тыш, Фәрит Мөхәммәтшин хезмәт алдынгыларына ТР Дәүләт Советы Рәисенең Рәхмәт хатларын тапшырды. 

● 19 апрельдә Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев Тюрингия Ландтагының (парламент) профиль комитетыннан коллегалары белән очрашты.

Очрашуда катнашучылар Татарстан Республикасы һәм Тюрингия (Германия) федераль җирләре арасында мөмкин булган хезмәттәшлек хакында сөйләштеләр. 

Татарстан белән Тюрингия ирекле дәүләтендә авыл хуҗалыгына һәм табигатьтән файдалануга мөнәсәбтәләрдә охшашлыклар күп, - дип билгеләп үттеләр очрашуда катнашучылар. “Безнең регионнар җир мәйданы буенча артык зур түгел, шуңа күрә табигатькә карата сакчыл мөнәсәбәт булдыру, табигать һәм җир байлыкларын саклап тоту, авыл хуҗалыгында яңа технологияләр куллану мөһим” – диде Тюрингия парламентының инфраструктура, авыл һәм урман хуҗалыклары буенча комитет рәисе Эгон Примас. 

Алман коллегаларның соңгы ун елда башкарган эшләре республика парламентарийларында зур тәэсир калдырды. Мәсәлән, анда бер сыердан елга 11 мең килограмм сөт савалар, зур авыллар янына биогаз җиһазлары урнаштырылган, алар терлекчелек калдыкларын эшкәртеп баралар һәм авылны җылылык белән тәэмин итеп торалар. 

Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев алман коллегаларына безгә килүләре өчен зур рәхмәт әйтте һәм аларны Татарстанның агросәнәгать үсеше бельн таныштырды, республика икътисадына инвестиция кертүнең никадәр файдалы икәнен бәян иттеп, үзара хезмәттәшлек итү юлларын күрсәтте. 

“Авыл хуҗалыгы техникаларын җитештерү, терлекчелек һәм кошчылык өлкәләрендә заманча җиһазлар урнаштыру ике як өчен дә файдалы булачак, – диде ул. – Безгә шулай ук авыл хуҗалыгы культураларының селекция-генетика үзәкләрен, мөгезле эре терлек, кошчылык хәм дуңгызчылык тармакларының селекция-нәсел үзәкләрен булдыру мөһим. Узара тәҗрибә уртаклашуны оештырганда да файдалы булыр иде”.
● 21 апрельдә Татарстан Республикасы Дәүләт Советының XVII утырышы булды. Аның эшендә ТР Президенты Рөстәм Миңнеханов, ТР Премьер-министры Илдар Халиков, министрлыклар һәм ведомстволар вәкилләре катнашты. 

Көн тәртибен тикшерү барышында Законлылык һәм хокук тәртибе комитеты рәисе Шакир Яһүдин өстәмә рәвештә берничә мәсьәлә кертергә тәкъдим итте. 
● 23 апрельдә Казанның Лядской бакчасында Татарстан Дәүләт Советының "Бердәм Россия" һәм "КПРФ" фракциясе депутатлары, Татарстан парламенты аппараты хезмәткәрләре катнашында өмә үткәрелде. 

Территорияне чистартуда Казан каласы Башкарма комитетының "Бердәм Россия" әгъзалары, шулай ук «КамаСтройИнвест» фирмасы хезмәткәрләре катнашты. 

Иртәнге сәгать 10 да бергәләп 3 машина яфрак һәм чүп-чар төяделәр. Өмәдә музыка яңгырап торды, кайнар чәй тәкъдим ителде.
● 26 апрельдә Казанда татарның бөек шагыйре Габдулла Тукайның тууына 130 ел тулуга (1886-1913) багышланган бәйрәм чаралары уза. Әлеге дата уңаеннан, Казанда Габдулла Тукай исемендәге скверда шәһәр халкы, килгән кунаклар җыелды. Алар шагыйрь һәйкәленә салу өчен чәчәкләр китергән иде. 

ТР Президенты Рөстәм Миңнеханов һәм ТР Дәүләт Киңәшчесе Минтимер Шәймиев катнашты. Шагыйрьне искә алу өчен ТР Дәүләт Советы депутатлары,  Хөкүмәте, республика министрлыклары һәм ведомстволары вәкилләре, Г.Тукай исемендәге Дәүләт премиясе лауреатлары, Г.Камал исемендәге Татар дәүләт академия театры актерлары һәм республиканың башка мәдәният һәм сәнгать эшлеклеләре, IV Бөтендөнья татар хатын-кызлары форумында катнашучылар да килгән иде.
Габдулла Тукайның (1886-1913) тууына 130 ел тулды. Шул уңайдан Казанда Габдулла Тукай һәйкәле янында традицион Шигърият бәйрәме үткәрелде. Чарада ТР Дәүләт Советы Рәисе урынбасары Римма Ратникова, ТР Дәүләт Советының мәгариф, мәдәният, фән һәм милли мәсьәләр комитеты рәисе Разил Вәлиев, ТР Мәдәният министры Айрат Сибагатуллин һ.б. рәсми затлар, ТР Язучылар берлеге вәкилләре, гомумән, татар җәмәгатьчелеге катнашты. 

Шигърият бәйрәмендә көннең нәкъ уртасында Габдулла Тукай һәйкәленә чәчәкләр китерелде. ТР Язучылар берлеге рәисе Рафис Корбан милләтебезнең олуг шагыйренә багышланган шигырен укыды. 

Аннан соң сүз алган Римма Ратникова мәйданга җыелучыларны ТР Президенты, ТР Дәүләт Советы депутаталары, ТР Хөкүмәте әгъзалары исеменнән сәламләп, Габдулла Тукайның тууына 130 ел тулу, Татарстанда Туган тел көне белән тәбрикләде. Ул бәйрәм шатлыгын уртаклашырга Җир шарының төрле почмакларыннан, аерым алганда, Азәрбайҗан, Кыргызстан, Казакъстан, Төркмәнстан һ.б ерак һәм якын чит илләрдән, үз илебезнең төрле төбәкләреннән кунаклар җыелуына игътибарны юнәлтеп, ерак араларны якын итеп килгән кардәшләребезгә рәхмәт белдерде. 

“Бүген мәйданнарга безне Тукай җыя. Ул үзенең кыска гына гомерендә бәһаләп бетергесез зур иҗади мирас калдырды. Күпкырлы, бай иҗат гасыр буе өйрәнелсә дә, фәнни табышларның очы-кырые юк. Тукай шагыйрьләр һәм язучылар өчен – илһам чыганагы, галимнәр өчен – бетмәс-төкәнмәс ачышлар диңгезе. Ул шагыйрь дә, журналист та, сатирик та, җәмәгать эшлеклесе дә, сәясәтче дә, дипломат та”, – дип билгеләп үтте республика парламенты башлыгы урынбасары, Тукайның 70ләп тәхәллүсе булганлыгын, аның тормышы, иҗаты яшь буын галимнәре өчен дә ачышларга җирлек булып тора алуын ассызыклап. 

“Бөек Тукаебезның иҗаты киләчәктә дә илһам бирсен, буыннардан- буыннарга күчеп, мәңге яшәсен. Халкыбыз иҗат әһелләренә бай булсын. Яңа әсәрләр, китаплар, фәнни хезмәтләр, фильмнар булып торсын, рухи чыганагыбыз беркайчан да саекмасын. Бөек Тукаебыз белемле, бәхетле, яңа җиңүләргә омтыла торган халкын күреп горурланыр иде. Бөек шәхесләребез рухларына шифа булырлык гомер кичерик!” – дип төгәлләде сүзен Римма Ратникова. 

Чарада Россия төбәкләреннән, чит илләрдән килгән кунаклар да сүз алды. Бәйрәм сәхнәсендә, аерым алганда, Кабарда-Балкар Республикасы Язучылар берлеге рәисе Муталип Беппаев, Казакъстан Язучылар берлеге рәисе урынбасары Галим Җайлыбай, Иран галиме Араз Мөхәммәт Сарлы һ.б.лар татарстанлыларны Шигърият бәйрәме һәм Туган тел көне белән тәбрикләде. 

Тантанада шулай ук алдагы елларда Г.Тукай исемендәге Дәүләт бүләге ияләре булган Разил Вәлиев, Рәдиф Гаташ, Ренат Харис, Гәрәй Рәхим, Роберт Миңнуллин, Зиннур Мансуров, Мөхәммәт Мирза катнашып чыгыш ясады. Аннары шагыйрәләр Эльмира Шәрифуллина, Флера Тарханова, Шәмсия Җиһангирова, Фәүзия Мөслимова Тукайга багышланган шигырьләрен укыды.

● 28 апрельдә ТР Дәүләт Советы Рәисе Фәрит Мөхәммәтшин Иннополиста Татарстаннан сайланган Дәүләт Думасы депутатлары һәм Федерация Советы әгъзалары, республикабыз министрлыклары һәм ведомстволары вәкилләре белән федераль максатчан программаларны тормышка ашыру мәсьәләләре буенча киңәшмә үткәрде. 

Фәрит Мөхәммәтшин, киңәшмәне ачып, депутатлар, министрлык һәм ведомстволар вәкилләренең эш төркемнәре составында өч ай дәвамында ТР Президенты куйган бурычларны үтәүләренә игътибар итте. Республика 10 дәүләт һәм 14 федераль максатчан программаларында катнашырга, республикада алга китешле үсеш территориясенә әйләнгән Чаллы белән беррәттән, Яшел Үзәнгә дә шундый ук статус алырга ниятли.
● 28 апрельдә ТР Дәүләт Советының “Мәрхәмәт” хатын-кыз депутатлар берләшмәсе май аендагы утырышында “Дәүләтнең аерым кайгыртуына мохтаҗ балалар өчен бертигез мөмкинлекләр” юнәлеше буенча 2013-2017 елларга балалар мәнфә­гатьләрендәге гамәлләрнең республика стратегиясе чараларын тормышка ашыру турында мәсьәләне карарга җыена. 

Әлеге документ, балаларның хәлен яхшырту буенча республика сәясәтен булдыру максатыннан чыгып, Министрлар Кабинеты карары нигезендә кабул ителде. Берләшмә җитәкчесе Татьяна Ларионова киңәшмәгә әзерләнүгә бәйле рәвештә Татарстанда яшәү­челәргә республикада бу эшнең торышы турында үзләренең фикерләрен һәм аны камилләштерү буенча тәкъдимнәрен җиткерү үтенече белән мөрәҗәгать итте. Фикер-тәкъдимнәрне ТР Дәүләт Советының интернеттагы кабул итү бүлегенә җибәрергә мөмкин.
● 29 апрельдә ТР Дәүләт Советы Рәисе Фәрит Мөхәммәтшин Санкт-Петербургта РФ ФҖ карамагындагы Закон чыгаручылар советының Россия парламентаризмының 110 еллыгына багышланган утырышында катнашты. Утырышны Федерация Советы Рәисе Валентина Матвиенко һәм Дәүләт Думасы Рәисе Сергей Нарышкин үткәрде. Шулай ук Закон чыгаручылар советы әгъзалары белән Россия Президенты Владимир Путин да очрашты. 

РФ Закон чыгаручылар советы утырышында дәүләт хакимияте закон чыгару органнарының РФ Президенты юлламасын тормышка ашыруы, бүгенге шартларда социаль ярдәм чаралары күрсәтү буенча закон чыгару сәясәте һәм башка темалар буенча докладлар тыңланды. 

Утырыш башланыр алдыннан, башкалар белән беррәттән, ТР Дәүләт Советы Рәисе Фәрит Мөхәммәтшин җитәкләгән Халыкара хезмәттәшлек проблемалары буенча Закон чыгаручылар комиссиясе дә җыелды. Фикер алышуларны башлап, Татарстан парламенты башлыгы искәрткәнчә, 2015 елның 20 ноябрендә Федерация Советы әгъзалары һәм Дәүләт Думасы депутатларының уртак җыелышында Татарстанның миграция контролен ныгыту буенча аерым тәкъдимнәре тыңланды. Ул хезмәттәшләренең игътибарын мигрантларны социальләштерүне тизләтүгә чаралар комплексын эшләү заруриятенә юнәлтте. 

Комиссия утырышында фикер алышуның төп темасы Россия төбәкләренең халыкара хезмәттәшлекне үстерү тәҗрибәсе һәм перспективалары булды. Федерация Советының халыкара эшләр комитеты рәисе Константин Косачев үзенең чыгышында хезмәттәшлекнең өч төп юнәлешен билгеләде: РФ субъектлары, БДБ илләре төбәкләре, Азия илләре арасында һәм шулай ук ерак чит илләрнең төбәкләр белән хезмәттәшлеге. Халыкара төбәк элемтәләре өчен өстәмә мөмкинлекләр вакыты җитү билгеләп үтелде. 

Константин Косачев Дәүләт Думасы 2010 елда ук беренче укылышта кабул иткән "Россия Федерациясенең чик буе хезмәттәшлеге нигезләре турында"гы закон проектын эшләп бетерү зарурлыгына игътибарны юнәлтте. Бу мәсьәлә бүген комисия кабул иткән карарда да чагылыш тапты. Әйтик, Закон чыгаручылар советына федераль закон проектын эшләүне тизләтү, ә РФ субъектларына, Дәүләт Думасының хәзерге составы белән кабул итү өчен, аның турында фикер алышуларга активрак керешү тәкъдим ителде. 

Комиссия рәисе, Татарстан парламенты башлыгы Фәрит Мөхәммәтшин әлеге тәкъдимне хуплады һәм, бүгенге шартларда мондый законның аеруча кирәклеген ассызыклап, үз фикерен әйтте. 

Закон чыгаручылар советы утырышы алдыннан Президиум утырышы булды, анда Федрация Советы Рәисе Валентина Матвиенко, аерым алганда, Россия субъектларына Татарстанда кабул ителгән 2030 елга кадәр Социаль-икътисади үсеш стратегиясе үрнәге буенча төбәкләрне озак вакытка үстерү стратегиясен эшләргә кирәклеген билгеләп үтте. 

Закон чыгаручылар советы комиссиясе эше турындагы докладлар сериясе кысаларында Халыкара хезмәттәшлек проблемалары буенча комиссия эше турындагы хисап та бирелде, аны исә Фәрит Мөхәммәтшин тәкъдим итте. Татарстан парламенты башлыгы билгеләп узганча, комиссия вәкаләтләре, иң беренче чиратта, Федераль Җыенга, профильле министрлыклар һәм ведомстволарга федераль үзәк һәм субъектларның чит ил партнерлары белән төбәк сәүдә-икътисади әйләнешне үстерү, ике як өчен дә файдалы фәнни-техник, белем бирү, мәдәни хезмәттәшлекне ныгыту буенча тәкъдимнәрне анализлау һәм кертүне күздә тота. 

Журналистлар белән әңгәмәсендә Фәрит Мөхәммәтшин билгеләп узганча, Закон чыгаручылар советы бүгенге шартларда парламентаризмны үстерү мәсьәләләре турында фикер алышу өчен яхшы мәйданчык булып тора. "Россия Президенты Владимир Путинның ел саен Закон чыгаручылар советы әгъзалары белән очрашуы чараның әһәмиятен ассызыклый", - дип белдерде Татарстан парламенты башлыгы. 

"Закон чыгаручылар советы Президиумы әгъзасы буларак мин аның утырышларында төрле мәсьәләләр буенча еш чыгыш ясыйм. Мин 2012 елда җитәкләгән Халыкара хезмәттәшлек проблемалары буенча комиссия турында сөйләсәк, бүген мин аның эше турында хисап белән чыгыш ясадым. Без миграция сәясәте, чик буе территорияләре проблемалары турында фикер алыштык. Эшләр бик күп һәм төбәкләрнең гомуми закон чыгару процессындагы роле бик зур", - диде Фәрит Мөхәммәтшин.
	Дәүләт Советының унҗиденче утырышы 


21 апрельдә Татарстан Республикасы Дәүләт Советының XVII утырышы булды. Аның эшендә ТР Президенты Рөстәм Миңнеханов, ТР Премьер-министры Илдар Халиков, министрлыклар һәм ведомстволар вәкилләре катнашты. 

Көн тәртибен тикшерү барышында Законлылык һәм хокук тәртибе комитеты рәисе Шакир Яһүдин өстәмә рәвештә берничә мәсьәлә кертергә тәкъдим итте.
Дәүләт Советының унҗиденче утырышы башланыр алдыннан Мәгариф, мәдәният, фән һәм милли мәсьәләләр комитеты рәисе Разил Вәлиев Габдулла Тукайның тууына 130 ел тулуга багышланган чараларда актив катнашкан өчен берничә депутатка рәхмәт белдерде.

“Тагын берничә көннән татар халкының бөек шагыйре Габдулла Тукайның тууына 130 ел тула, - дип искә төшерде Разил Вәлиев. – Юбилей уңаеннан республикада инде бик күп игелекле эшләр башкарылды. Тукай әсәрләреннән һәм Тукайга багышланган әсәрләрдән торган дистәдән артык китап дөнья күрде, Кырлайдагы һәм Кушлавычтагы Тукай музейлары ремонтланды, Тукайны үз кочагына алган Сәгъди абый йорты, нәни Апуш су эчкән кое рәткә китерелде. Әлеге бихисап эшләрне башкаруда Дәүләт Советы депутатлары да зур өлеш кертте”. 

Парламентарий хәбәр иткәнчә, республиканың әдәбият-сәнгать әһелләре, зыялылары, Тукай шәхесен һәм иҗатын пропагандалауга һәм мәңгеләштерүгә керткән өлеше өчен, “Таттелеком” компаниясе генераль директоры, депутат Лотфулла Шәфигуллинга рәхмәтле. Шулай ук мәдәни чаралар үткәрүдә депутат Рафаэль Юнысов та һәрдаим ярдәм итеп килә. 

Парламент комитеты җитәкчесе күптән түгел “Җыен” фонды тарафыннан чыгарылган “Тукай ядкярьләрдә” исемле ике томлы китапны да югары бәяләде. Аның әйтүенчә, “Газпром трансгаз Казан” җәмгыяте генераль директоры, депутат Рифкат Кантюковның финанс ярдәме белән дөнья күргән бу уникаль китапта Тукай турында моңа кадәр төрле сәбәпләр аркасында дөнья күрә алмаган бик күп документлар һәм истәлекләр урын алган.
Дәүләт Советының XVII утырышына Татарстан Республикасы җәмәгать судьясы вазыйфасына кандидатлар каралды. Депутатлар хөкеменә кандидатларны ТР Югары суды Рәисе И.И. Гыйләҗев тәкъдим итте. Бу нисбәттән өстәмә доклад белән Дәүләт Советының Законлылык һәм хокук тәртибе комитеты рәисе Шакир Яһудин чыгыш ясады. 

Татарстан Республикасы җәмәгать судьясы итеп биш елга түбәндәгеләр сайланды: 

Казан шәһәре Авиатөзелеш суд районы буенча 2 нче суд участогына – Кузина Виктория Евгеньевна; 

Әлмәт шәһәре суд районы буенча 3 нче суд участогына – Вилданов Марат Зиннәт улы; 

Казан шәһәре Киров суд районы буенча 2 нче суд участогына – Халиуллина Венера Илшат кызы; 

Минзәлә суд районы буенча 1 нче суд участогына – Ихсанов Айнур Данил улы; 

Казан шәһәре Мәскәү суд районы буенча 4 нче суд участогына – Латыйпов Азат Өлфәт улы; 

Казан шәһәре Яңа Савин суд районы буенча 4 нче суд участогына – Яруллин Илнур Әнәс улы. 

ТР җәмәгать судьясы итеп ун елга түбәндәгеләр сайланды: 

Бөгелмә суд районы буенча 2 нче суд участогына – Латыйпов Ришат Үзбәк улы; 

Казан шәһәре Мәскәү суд районы буенча 5 нче суд участогына – Җиһаншина Яна Демир кызы; 

Казан шәһәре Идел буе суд районы буенча 9 нчы суд участогына – Гатауллина Динә Азат кызы.

Дәүләт Советының XVII утырышында Татарстан Республикасы Премьер-министры Илдар Халиков башкарма хакимияте органнарының 2015 елгы эшчәнлеге турында хисап ясады. 

Премьер-министрның әйтүенә караганда, республика халкының керемнәре кими, бу исә татарстанлыларның куллану активлыгына турыдан-туры йогынты ясый. Узган елның гыйнвар-февраль айлары күрсәткечләре белән чагыштырганда, быелның шул айларында татарстанлыларның кереме 94,7 процент тәшкил иткән. 

Илдар Халиков сүзләренә караганда, быел социаль яктан мөһим булган продуктларга бәя кую мәсьәләсенә зур игътибар бирелә. Республикада авыл хуҗалыгы продукциясе, чимал һәм азык-төлек бәясен контрольда тота торган оператив штаб гамәлдә. Халыкка ярдәм итү максатыннан, авыл хуҗалыгы товарлары ярминкәләре эшли. Мондый ярминкәләрдә 2015 елда гына да 1,5 млрд сумга азык-төлек сатылган. 

“Азык-төлек товарларына бәяләр нигезсез арткан очракта, монополиягә каршы чаралар кулланыла”, - дип искәртте Илдар Халиков чыгышында. 

Санкцияләргә каршы Татарстанда күрелгән чаралар республикада узган ел азык-төлек җитештерү күләмен арттыруга ярдәм иткән. Мисал өчен, 2015 елда Татарстанда сыр җитештерү 1,5 тапкырга арткан, шикәр җитештерү - 28 процентка, макарон продукциясен җитештерү - 18 процентка, кош ите - 10 процнтка, майлар һәм чистартылган майлар - 14 процентка. 

“Ирешкән уңышларга карамастан, үсеш өчен әле җитди резервлар бар. Без һаман да булса авыл хуҗалыгының беренчел продукциясен җитештерәбез, әмма эшкәртү аз күләмдә башкарыла. Авыл хуҗалыгы өлкәсендә эшкәртү белән шөгыльләнү бүген югары нәтиҗә бирә”, - дип басым ясады Премьер-министр. 

Ул шулай ук дәүләт тарафыннан бу юнәлештә ярдәм күрсәтелүен дә билгеләп үтте. Мисал өчен, 2015 елда авыл хуҗалыгы үсешенә бюджеттан 26,7 млрд сум күләмендә акча бүлеп бирелгән. Әлеге акчаның 12 млрд сумга якыны федераль казнадан бүленгән булган. 

Кече хуҗалыклар өчен ташламалы кредитлар каралган. Узган ел барлыгы 1 млрд сумга 3514 шундый кредит бирелгән, дип тәгаенләде Илдар Халиков. 

Хәзер "Яр Чаллы" алда барган социаль-икътисади үсеш территориясенә резидентларны җәлеп итү буенча эш алып барыла. "Бүген тармак министрлыклары, уртак Хөкүмәт тарафыннан эш актив алып барылмый дип саныйм. Чаллыда чынга ашырыла торган сынау проекты Россия Федерациясендә лидер булырга тиеш", - диде Илдар Халиков. 

Республика Хөкүмәте башлыгы аңлатма биргәнчә, "Яр Чаллы" алда барган социаль-икътисади үсеш территориясе үсешенең төп перспективалары - Россиядә йөк һәм җиңел автомобильләргә ихтыяҗ даими төшү белән бәйле, социаль рискларны минимальләштерү мөмкинлеге биргән яңа производстволар һәм эш урыннары булдыру. 

Премьер депутатлардан "Яр Чаллы" алда барган социаль-икътисади үсеш территориясе буенча законнарны камилләштерү вакытында туган мәсьәләләрне оператив хәл итүләрен сорады.
ТР Дәүләт Советы Рәисе Фәрит Мөхәммәтшин республика хакимияте органнарының 2015 ел эшчәнлегенә югары бәя бирде. Бу хакта ул журналистлар белән аралашу барышында белдерде. 

“Республиканың бүгенге хакимияте кыен шартларда эшли. Кризис Татарстан икътисадына да кагыла. Нәтиҗәләр Татарстан хакимияте узган ел үзенә куелган бурычларны уңышлы үтәвен күрсәтә. Алай гына да түгел, яңа технологияләргә ориентацияләнү, ирекле икътисади зоналар, технопарклар, мастер-класслар − бу яңалыклар барысы да республикада кече һәм урта бизнесны саклап калырга ярдәм итте”, - диде парламент җитәкчесе. Әлеге икътисади шартларда ул республикада эшсезлек дәрәҗәсе чагыштырмача түбән булуын да билгеләп үтте . 

2016 елның яртысы узганнан соң, еллык бюджетны кабат карарга мөкиннәрд ип белдерде Фәрит Мөхәммәтшин журналистлар сорауларына җавап биреп. 

Социаль һәм финанс яктан 2015 ел җиңел ел булмады һәм бу безгә бәйле түгел, дип ассызыклады республиканың закон чыгару органы җитәкчесе. “Бу — иле белән килгән авырлык. Безнең республикага авырлык күбрәк төште. Тик 2015 елга төзелгән барлык программалар да үтәлде, федераль үзәктән алынган ярдәм дә аз булмады”, - диде ул.

Депутатлар “Татарстан Республикасында театрлар һәм театр эше турында”гы закон проектын икенче укылышта кабул итте. Әйтергә кирәк, депутатлар игътибарына чыгарыр алдыннан, әлеге документ турында шактый озак фикер алышканнар. 

Әлеге закон проектын беренче укылышта 11 февральдә үк кабул иткәннәр иде. Ул чагында бу канун депутатларда шактый гына сораулар уятты. Аны әзерләүчеләр исә икенче укылышка әлеге проектны камилләштерергә вәгъдә бирде. 

Дәүләт Советының чираттагы утырышында “Театрлар һәм театр эше турында”гы закон проектын икенче укылышта карадылар. Муса Җәлил исемендәге опера һәм балет театры җитәкчесе Рәүфәл Мөхәммәтҗанов сүзләренчә, әлеге закон проекты башта җәмәгатьчелек игътибарына тәкъдим ителгән. Аннары исә документ турында театр әһелләре дә үзара фикер алышканнар. Шулай да, документка әллә ни зур үзгәрешләр кертелгән дип булмый. “Үзгәрешләрнең күбесе төзәтмә формада”, – дип ассызыклады җитәкче. 

Закон проектының эчтәлегенә әйләнеп кайтсак, ул 11 маддәдән тора. Документ республикада театрлар өчен махсус реестр булдыруны күздә тота. Театр сәнгатен үстерү программаларын әзерләгәндә һәм дәүләт акчаларын бүлгәндә нәкъ менә шундагы мәгълүматларга таяначаклар. Дәүләт театрларын финанслау исә федераль, республика һәм муниципаль бюджетлар хисабына тормышка ашырыла. Театрларның үз керемнәре дә нәкъ менә әлеге максатларга тотылырга тиеш. Театрлар эшчәнлеген яхшырту, бирегә югары квалификацияле кадрлар җәлеп итү өчен монда эшләүчеләрне махсус аттестация дә уздыра башларга тиешләр. 

Рәүфәл Мөхәммәтҗанов,  Муса Җәлил исемендәге опера һәм балет театры җитәкчесе бу нисбәттән журналистларга үз фикерен белдерде:

- Татарстанда театр эше турында закон булмау безнең эшчәнлеккә шактый зур зыян салырга сәләтле иде. Кайбер түрәләр тарафыннан безгә бүленә торган бюджет акчаларын кыскартырга тырышу очраклары да булды. Өстәвенә, без болай да зыянга эшли торган оешмалар булып саналабыз: барыбыз да диярлек дәүләт тарафыннан бирелгән дотацияләр хисабына яши. Әлеге закон исә театрларга “учреждение” дигән билгеләмә бирде. Учреждение дигәндә исә театрларның коммерцияле булмаган оешма икәнлеге күздә тотыла. Хәзер исә республикада безнең хокукларны яклый торган махсус закон барлыкка киләчәк. Димәк, уңышлы эшләүче театрларны күргән түрәләр “Сезнең залларыгыз халык белән шыгрым тулы, акчаны да яхшы эшлисез, әйдәгез, сезгә дәүләт дотацияләрен кыскартабыз”, – дип әйтә алмаячак.

Александр Славутский, Качалов исемендәге театр директоры Татарстанда мондый закон кабул ителү – бик матур күренеш, дип белдерде.  Шулай да, миңа калса, әлеге канунга контракт системасы турындагы пункт та кирәк, - диде ул. Кызганыч, әлегә бу мөмкин түгел, чөнки ул Россиянең театр өлкәсендә эшләүчеләргә социаль гарантияләр турындагы законнарына каршы килә. Контракт системасы дигәндә сүз театрда эшләүчеләр белән махсус килешүләр төзү турында бара. Мәсәлән, без театр җитәкчеләре буларак контракт системасында эшлибез: әгәр дә Мәдәният министрлыгы безнең эштән канәгать булмаса, килешүне шундук өзә ала. Ә безнең кул астындагы коллектив исә “мәңгелек” кебек... Әлбәттә, бер яктан караганда, театрда пенсиягә чыккан карт артистларны тоту уңай күренеш сыман. Ә бит араларында инде эшли алмаучылары да бар. Өстәвенә, алар бездән үзләрен эш белән тәэмин итүне үтенә. Тик җитәкче кеше театрда эшләүчеләргә хезмәт күрсәтергә, аларны ничек эшләтим икән дип уйларга тиеш түгел. Бу очракта сәнгать сәясәте билгеләмәсенең мәгънәсе тамырдан үзгәрә. Моның тагын бер кимчелекле ягы: без тырышып эшләүче яшь артистларыбызның хезмәт хакларын арттыра яки акчалата бүләкли алмыйбыз дигән сүз.
“Татарстан Республикасында сәнәгать сәясәте турында”гы 213-5 нче номерлы ТР закон проекты беренче укылышта кабул ителде. Аны депутатларга ТР сәнәгать һәм сәүдә министры Альберт Кәримов тәкъдим итте. 

Закон проектында әлеге законны җайга салу предметы, ТРда сәнәгать сәясәте өлкәсендә хокукый җайга салу, сәнәгать сәясәтенең максатлары һәм бурычлары, принциплары, ТРда сәнәгать сәясәте өлкәсендә төбәк дәүләт хакимиятенең башкарма органнары вәкаләтләре, җирле үзидарә органнары вәкаләтләре, сәнәгать өлкәсендә кызыксындыру чаралары, бу өлкәдә эшчәнлек алып бара торган субъектларга финанс ярдәме күрсәтү һ.б. хакында тәфсилләп язылган. 

Альберт Кәримов сүзләренә караганда, әлеге проект фундаменталь характерда һәм Татарстанда сәнәгать сәясәтен үстерүнең төп коралларының берсе булачак. Министр хәбәр итүенчә, республикада “2016-2020 елларга сәнәгатьнең эшкәртү өлкәсен үстерү” дәүләт программасы эшләнелгән. Ул әлеге закон кабул ителгәннән соң тәкъдим ителәчәк. Программа федераль бюджеттан финансланыр дип күзаллана.
“Россия Федерациясе Гаилә кодексына һәм Россия Федерациясе Граждан процессуаль кодексының 233 статьясына үзгәрешләр кертү турында” федераль закон проекты каралды. Татарстан Республикасы Дәүләт Советы Россия Думасына РФ Гаилә кодексына үзгәреш кертү тәкъдиме белән чыга. 

Әлеге тәкъдим аерылышу очраклары күп булу белән бәйле. Парламент әзерләгән закон проекты буенча, аерылышырга гариза биргәннән алып никахны өзү арасын элекке бер айдан өч айга хәтле озайтырга кирәк. Депутатлар уенча, аерылышу күп кенә очракта ашык-пошык гаилә кору, алдагысын уйлап җиткермәү белән бәйле. Өч ай вакыт эчендә ир белән хатын нинди адымга барганнары турында тагын бер кат уйланмаслармы, янәсе. 

РФ Гаилә кодексына тәкъдим ителгән тагын бер үзгәрешнең асылы мондый: әгәр ир яки хатынның балигъ яшькә җитмәгән баласы булса, яисә икесенең берсе аерылуга каршы икән, суд ир белән хатынны татулаштыру чараларын күрә ала. Суд утырышын кичектерә һәм татулашу өчен алты айга кадәр вакыт бирә. Гаилә кодексына төзәтмә кертү омтылышы нигезсез түгел. Татарстан ЗАГС органнары гаиләне саклап калуның төрле юлларын эзлиләр. Аерылышырга җыенганнар белән күзгә-күз дигәндәй, әңгәмәләр уздыралар, гаилә белән психологлар эшли. Нәтиҗәсе күренә башлаган инде. Мәсәлән, 2015 елда 13 мең 450 гаилә таркалган, бу 2014 ел белән чагыштырганда 1656га ким. 

Аннан соң Гаилә кодексына тәкъдим ителгән тагын бер үзгәреш буенча, суд “читтән торып”, ягъни ир белән хатыннан башка никахны өзү турында карар кабул итмәячәк. Үзгәрешләр ир яки хатынның гаиләдәге хокукларын беркадәр чикли кебек, әмма бу гаиләнең башка әгъзаларының әхлак принципларын, сәламәтлеген саклау өчен эшләнә. Социаль тикшеренүләр күрсәткәнчә, гаилә гадәттә беренче биш ел эчендә таркала (36 процент). Статистика мәгълүматларына караганда, Идел буе федераль округында аерылышу очраклары буенча беренче урында – Пенза өлкәсе (1 мең никахка 655 аерылышу очрагы). Саратовта – 623, Татарстанда 464 очрак теркәлгән. Бездә ел саен 10 мең бала әтисе йә әнисе белән бергә аерылышу газапларын кичерә икән. Гаиләләрнең 64 проценты ун ел да яшәми таркала. Инде менә шушы күңелсез проблеманы закон нигезендә хәл итәргә уйлыйлар. Сораштырулар күрсәткәнчә, гаиләне ничек булса да саклап калырга кирәк, дию­челәр нибары 10 процентны тәшкил итә. Ә закон проектын депутатлар бертавыштан хуплады.
ТР Хисап палатасы җитәкчесе Алексей Демидов депутатлар каршында хисап тотты. 

2015 елда ТР Хисап палатасы тарафыннан 829 контроль-тикшерү эше башкарылган. Әлеге тикшерүләр 1,7 мең объектны үз эченә алган. 

Аларның нәтиҗәләре буенча 2 җинаять эше кузгатылган. Моннан тыш, 2 млрд 56 млн сум акчаның тиешле юнәлештә файдаланылмавы ачыкланган. ТР Хисап палатасы һәм прокуратура органнары хезмәткәрләре тарафыннан 151 вазыйфаи зат дисциплинар җавапка тартылган, 4се эшеннән азат ителгән. 

Бу хакта ТР Хисап палатасы җитәкчесе Алексей Демидов хәбәр итте. 

Аның сүзләренә караганда, административ җаваплылыкка тартылган юридик затлар саны 3, вазыйфаи затлар саны 63 булган. 

Алексей Демидов сүзләренчә, финанс хокук бозулар буенча куркыныч янаган өлкәләргә Хисап палатасы белгечләре аеруа зур игътибар бирә. 

“Нәтиҗәле финанс контроле бюджет процссларының критик бәяләмәләренә генә бәйле түгел. Ул дәүләт идарәсе өлкәсендә хакимият органнары белән берлектә эшләүне күздә тота”, - дип нәтиҗә ясады ТР Хисап палатасы җитәкчесе. 

“Татарстанның Хисап палатасы елдан-ел күрсәткечләрен барлык юнәлешләр буенча да яхшырта. Тиешсез файдаланылган бюджет акчаларын кире кайтару — аларның төп эшләренең берсе. Хисап палтасы кире кайтарган акчаларның күләме 1 млрд сумнан артып китә”, - диде ТР парламенты башлыгы Фәрит Мөхәммәтшин Хисап палатасы эшчәнлегенә бәя биреп.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

